
Sehrli kitabxana

Kitabxanam sirlidir,

                             Sirlidir, sehrlidir.

Hər kitab bir işıqdır,

                             Rəflərə yaraşıqdır.

                             Vərəqləri dil açar,

  Söhbət edər, danışar.

    Duyub, gəzib hər yanı,

                             Öyrənirəm dünyanı.

   Neçə yerdən keçirəm,

                              Qitələrdən keçirəm.

   Görürəm vulkanları,

  Gölləri , ümmanları,

  Gah ispan bağlarını,

    Gah da buz dağlarını.

     Qarşıma Cırtdan çıxır,

O zirək oğlan çıxır.

Çıxarmadan səsini,

                              Aparır şələsini.

   O kimdir qılınc çalır,

     Düşməndən qisas alır.

   Bir nağıl qəhrəmanı,

     Məlikməmmədi tanı!

 Qalib gəlib qoşuna,

                                Minir zümrüd quşuna.

Vətənin neçə oğlu,

      Babək, Nəbi, Koroğlu

    Eli dardan qurtarır,

         Zindanlardan qurtarır.

     Qoşulub bir huşsuza,

     Uçuram lap ulduza.

      Görüb Çippolinonu,

        Səsləyirəm mən onu.

           Bəs görəsən o kimdir,-

       Ağ xalatlı həkimdir.

          Dovşana sakit – sakit,

         Baxır doktor Aybolit.

              Bir səs gəlir:-Ay  canım.

                   Hardasan , Tıq-tıq xanım?!

               - Qarnım tox, ürəyim şən.

        Gəlirəm xan evindən.

        Neçə - neçə sirr açar,

           Düyməcik , Qızıl açar!

        Hər kitab bir işıqdır,

     Rəflərə yaraşıqdır.

        Nur çiləyir hər yana,

     Sehrli kitabxana !

***

Tomris

  Sənin adın Tomrisdir,

                             Bu ad sənə əzizdir.

                             Bu ad – bir qəhrəmanın,

 Unudulmaz insanın...

Bizim eradan əvvəl,

                             Yaşayıb belə gözəl.

      Mərd , yaxşı insan kimi,

     Böyük qəhrəman kimi.

   Bizim tarixdə Tomris

                              Qoyub dərin, nurlu iz,

  Elə iz ki, yox olmur,

         Hec zaman unudulmur !

      O , böyük hökmdardı,

Ağlı , zəkası vardı.

  Bir dastandı hünəri,

    Gözündən od tökərdi,

  Düşmən sərkərdələri

 Önündə diz çökərdi.

        Tomris – bizim torpağın

                              Igid qızı, ər qızı,

      Geyəndə yar – yarağın,

Əsil cəngavər qızı !

                              Elə qılınc oynadır,

                              Elə qalxan tutardı,

                              Elə sərrast ox atar,

        Deyərdin : sehrkardır !

      Möhkəm qorusun deyə

 Torpağını, yurdunu,

Qaytarmışdı geriyə

     Ən böyük bir ordunu.

 Ada, sana, hörmətə

 Çatan el hökmdarı,

                               Çevirmişdi cənnətə

                               Bizim ana diyarı!

                               Balaca qız !

                               Fəxr elə !

                               Adın Tomrisdir, Tomris !

   Bu ad elə doğma ki ,

      Sənə her şeydən əziz !

                               Sev bu igid qadını ,

    Doğrult onun adını !

***

Ayı hara tələsdi ?

Nərildəyib bir ayı

Tələsib keçdi çayı.

  Sonra sürətlə qaçdı,

                              Yastı təpəni aşdı.

      Rast gəldi gah marala,

       Rast gəldi gah çaqqala.

   Gah da ki canavara... 

  Hec baxmadı onlara.

     Cıgırdan, yoldan ötdü ,

 Tikanlı koldan ötdü.

     Həm yolçunu görmədi,

    Həm ovçunu görmədi.

 Zığa , palçığa batdı,

  Böyük qayaya çatdı.

 Dərhal çıxdı yuxarı,

Qaçdı kahaya sarı.

   Görmədi doğan ayı,-

                               Tələsirdi bu ayı.

Yuvasının yanına,

 Balasının yanına...

***
Anasız

                                  Zərif, balaca

 Gözəl bir dayça

  Nə vaxtdır daha

     Gəzir tək – tənha.

                                  Axı nə olub,

                                  Anası hanı?

 O yalqız qoyub

 Niyə dayçanı?!

                                  Gəzir obanı

 Qaş qaralınca,

                                   Anası hanı,

     Tapmayır dayça.

  Qışda qopanda

    Güclü bir tufan,

Ana tufanda

       Uçmuş qayadan.

      Dayça kişnəyir,

         Görən, nə deyir?!

           Dərd çəkir hər gün

Anası üçün!

     Qəmlidir onun,

    Nəmlidir onun

      O vaxtdan bəri,

İri gözləri !

Anası bilir

      Hər atı dayça,

      Odur ki, gedir

      Onun dalınca.

         Bir gün obadan

   Atlılar ötdü.

          Dayça yaxından

     Onları gördü.

           Dərhal yüyürdü.

    Atlılar getdi,

      Uca dağların,

    Dalında itdi

    Bu atlıların

       Getdi dalınca

        Getdi o dayça.

  Ona atlılar

        Daş da atdılar

        Qayıtsın deyə.

           Ancaq dönmədi

        Dayça geriyə.

      Getdi atlılar,

           Dayça da getdi,

           Dağlar dalında,

             Sıx-sıx dumanda

   Itdi atlılar,

        Dayça da itdi.

     Gedib səhəri

        Onu bir çoban

      Qaytardı geri

         Başqa obadan.

     Zərif, balaca

         Gözəl bir dayça

               Dərd cəkir hər gün

   Anası üçün.

        Qəmlidir onun,

        Nəmlidir onun

        O vaxtdan bəri,

 Iri gözləri!

